
Drama u Sarajevu: Pljačkaš zaštitara držao na
nišanu, drugi iz kasa kupio novac
� 15/09/2017

Sarajevska policija traga za dvojicom razbojnika koji su danas, u

popodnevnim satima, upali u supermarket Bingo u Barama i odnijeli novac

iz nekoliko kasa u ovoj trgovini.

Kako Faktor saznaje na mjestu događaja, dvojica maksiranih i naoružanih

muškaraca sa maramama preko lica i kapuljačama na glavama upali su u krcati

supermarket desetak minuta prije 17 sati.

Sa pištoljem u rukama jedan od njih je odmah prišao zaštitaru u ovom objektu i

prisilio ga da legne na pod dok je drugi za to vrijeme išao od kase do kase i kupio

novac. Tom prilikom jednu od radnica je i povrijedio uhvativši je naglo za ruku.

Pošto su pokupili sav novac, istrčali su iz trgovine prepune kupaca koji su u šoku

posmatrali što se događa.

Kako nam je ispričala jedna od radnica, odmah su prošli iza trgovine odnosno

autosalona koji se nalazi uz ovaj supermarket. Navodno, tu su se razdvojili i

automobilima pobjegli u različitim pravcima.

– Čitav život mi je prošao pred očima – kazala nam je ova uposlenica.

Mladić koji radi u ovom objektu odmah je pozvao policiju koja je ubrzo došla na

mjesto događaja i započela uviđaj. Na mjesto događaja došla je i Hitna pomoć,

koja je pregledala radnicu, koja je lakše povrijeđena.

Uposlenici u stanju šoka stoje ispred trgovine koja je zatvorena odmah nakon

pljačke. Kako su nam kazali, iznenadila ih je pljačka, s obzirom na to da se to u

njihovim objektima ne događa, jer svi znaju da imaju zaštitare.

– Bilo je sve puno kupaca, mnogo je ljudi bilo sa korpama punim robe ali niko

nije smio regaovati dok su zaštitara držali na nišanu – kažu nam radnici. Prema

njihovim riječima, oba pljačkaša su bili visoki i mršavi, a jedan od njih je imao i

plave oči.

Policijska patrola koja obavlja uviđaj izuzet će i snimak nadzornih kamera koji bi

mogao pomoći u identi�kaciji i pronalasku razbojnika.

